
元和三年作。遠遊，送東野之江南也。公嘗有《送東野序》云：“東野之役於江南”。

此所謂遠遊者，亦其時歟？公與東野共三十九韻，李翺惟一聯，莫知其故也。習之之詩，

見於世者，此而已。大率詩非其所長也。劉貢父云：“唐時文人，李習之不能為詩。聯

句云云，殊無可取。”《遠遊》名篇，祖屈原也。相如《大人賦》，由《遠遊》發也。

自後劉向《九嘆》，曹子建《樂府》，皆有《遠遊》篇，然屈原、相如則兼四方上下而

言之。公聯此詩以送東野於南，所序只江南事，其間大抵事意與《大人賦》、《九嘆》

相同，讀者宜詳味之。

別腸車輪轉，一日一萬周。[1]離思春冰泮，瀾漫不可收。[2]馳光忽以迫，[3]飛轡誰能

留。[4]取之詎灼灼，此去信悠悠。[5]楚客宿江上，夜魂棲浪頭。[6]曉日生遠岸，水芳

綴孤舟。村飲泊好木，[7]野蔬拾新柔。獨含淒淒別，中結郁郁愁。人憶舊行樂，[8]鳥

吟新得儔。[9]靈瑟時窅窅，[10]霠猿夜啾啾。[11]憤濤氣尚盛，[12]恨竹淚空幽。[13]

長懷絕無已，多感良自尤。即路涉獻歲，歸期眇涼秋。兩歡日牢落，孤悲坐綢繆。[14]

觀怪忽蕩漾，叩奇獨冥搜。海鯨吞明月，浪島沒大漚。[15]我有一寸鉤，欲釣千丈流。

良知忽然遠，壯誌郁無抽。[16]魍魅暫出沒，[17]蛟螭互蟠蟉。[18]昌言拜舜禹，[19]

舉颿淩鬥牛。[20]懷糈饋賢屈，[21]乘桴追聖丘。[22]飄然天外步，豈肯區中囚。[23]

楚些待誰吊？[24]賈辭緘恨投。[25]翳明弗可曉，[26]秘魂安所求。氣毒放逐域，蓼雜

芳菲疇。當春忽淒涼，不枯亦颼飗。[27]貉謠眾猥欸，[28]巴語相咿<口幽>。[29]默誓

去外俗，嘉願還中州。江生行既樂，躬輦自相勠。[30]飲醇趣明代，味腥謝荒陬。[31]

馳深鼓利楫，趨險驚蜚輶。[32]系石沈靳尚，[33]開弓射鴅吺。[34]路暗執屏翳，[35]

波驚戮陽侯。[36]廣泛信縹眇，高行恣浮遊。外患蕭蕭去，中悒稍稍瘳。[37]振衣造雲

闕，跪坐陳清猷。德風變讒巧，仁氣銷戈矛。[38]名聲照四海，淑問無旹休。[39]歸哉

孟夫子，歸去無夷猶。[40]

註釋

↑ 郊。

↑ 愈。

↑ 鮑明遠詩：“馳光不再中。”

↑ 郊。陸士衡《擬古詩》：“方駕振飛轡。”

↑ 翺。取或作前。

↑ 棲或作捷。

↑ 飲或作館。東野《幽居詩》有“嘉木偶良酌，芳蔭庇清彈”。館字非也。

↑ 《漢》楊惲“人生行樂耳”。憶舊，一作意憶，非是。

↑ 郊。新或作忻，非是。

↑ 《楚辭�遠遊》云：“使湘靈鼓瑟兮。”窅音窈。

↑ 霠，《說文》：“雲覆日也。”謂猿在雲間。《楚辭�山鬼》云：“猿啾啾兮狖夜鳴。

”霠，於今切。

↑ 《吳越春秋》：“子胥伏劍而死，吳王取其屍，投之江中，乃隨流揚波成濤激岸。”

↑ 《博物志》云：“舜死蒼梧，二妃從之不及，淚下染竹，竹為之斑。”

↑ 愈。

↑ 或作浮。

↑ 郊。

↑ 魅或作魎。

↑ 力幽切。

↑ 《書》：“禹拜昌言。”註云：“昌，當也。”舜葬蒼梧，禹葬會稽，皆在江南。

↑ 《選》：“樓船舉颿而過肆。”鬥牛，吳楚分野也。颿，與帆同，音凡。

↑ 《續齊諧記》：“屈原五月五日自投汨羅而死，楚人哀之，每至此日，以竹筒貯米祭

之。”糈字語見《離騷》。蜀本作精，非是。糈音所，又新於切。

↑ 《論語》：“孔子曰，道不行，乘桴浮於海。”《說文》：“桴，編木以渡也。”

↑ 愈。肯或作有。

↑ 楚些，宋玉《招魂》也。些，語助。些，蘇個切。

↑ 賈誼謫長沙，及渡湘水，為賦以吊屈原。

↑ 弗或作不。

↑ 上所鳩切，下力鳩切。

↑ 貉或作貊，欸或作誶，方從杭、蜀本。欸，烏來切。《楚辭�九章》：“欸秋冬之緒

風。”又《揚子》：“始皇方獵六國，而翦牙欸。”王逸曰：“欸，嘆也。”《方言》

曰：“欸，然也，南楚凡言然曰欸。”元次山有《欸乃曲》，亦音靄。今按：方說是也。

欸，《說文》亞改切，又烏來切。應也。《史記�項羽紀》作唉，亦音烏來切，《說文》

同。黃魯直讀欸乃為襖靄，誤矣。今或寫作款字，亦誤。乃卻當音襖也。

↑ 字書無<口幽>字，公《寄三學士》用咿嚘字，《征蜀聯句》用咿呦字，考之字書，咿

嚘為正。

↑ 《選》：“非余力之所戮。”戮音留。

↑ 郊。

↑ 蜚或作飛。

↑ 按：《楚辭》：“上官大夫靳尚，楚之讒臣，譖屈原於懷王者。”

↑ 《史記》鴅吺，即驩兜字，《古文尚書》亦以驩兜為鴅吺。

↑ 司馬長卿《大人賦》：“時若曖將混濁兮，召屏翳，誅風伯，刑雨師。”應劭曰：“

屏翳，天神使也。”屏音萍。

↑ 揚雄《反離騷》云：“陵陽侯之素波。”應劭曰：“陽侯，古之諸侯，有罪自投江，

其神為大波。”

↑ 悒音邑。

↑ 仁或作和。仁氣見《禮記》。

↑ 《漢�匡衡傳》：“淑問揚乎疆外。讀當如令問、令望之問。旹，或作肯。旹，古時

字，作肯誤矣。

↑ 愈。《楚辭》：“君不行兮夷猶。”歸去，或作君歸，或作歸興。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

